
Om denne boka

Sindre Ekrheims nye diktsamling beveger seg motsols, og verda trer fram i samspelet mellom mørke og lys. Det er ei poetisk omarbeiding av sanseinntrykk, visuelle og lydlege, der bilete blandar seg med bilete og røyndom med draum. Det er ein skarp og langsam poesi, ei registrering av både indre og ytre landskap, som rommar kropp, minne, natur og teknologi.


Sindre Ekrheim

Rangsøles

Litofaniar

Tida

 

Snøfjonet kvervlar.

Det har enno ikkje nådd bakken.

Eg går i same fart som snøen.

Lyden av ein skrensande bil fell

ned i togna.

 

Eg ser inn vindauget

Eg får ikkje noko ut

av det der inne

liksom

ein sterk vind

freista utvinne

spor

av fingrar

i ei oske

 

Eg pustar inn hjullastaren

støvet, hydraulikkolja

ospene, takpannene på bustadfeltet,

fuglane blandar seg

inn med sine kråker.

Eg pustar

inn

vengjespissane deira, rørsla

i kråkestjertfjøra.

Fordi

          fuglesongen stig

pustar eg

heile bær på busken,

ein hjort eg ikkje ser

                         pustar

inn i meg,

inni meg.

